
Nafarroan 201,9 milioi euroko inbertsio publikoak egin dira EBrekin batera finantzatutako proiektuetan
2000-2006 aldiko jarduketa horien jarraipena egiteko batzordea Iruñean bildu da gaur, eta proiektu horien betearazpen maila handia dela egiaztatu du, besteak beste, ezagutzaren gizartea, ikerketa eta garapena eta errepideak eta autobideak arloetan
Asteartea, 2007ko ekainaren 19a.  2000-2006 aldian, Nafarroak 201,9 milioi euroko inbertsio publikoak egin ditu Europar Batasunarekin batera finantzatutako proiektuetan; zifra horretatik, 94,5 milioi europar funtsetatik datoz, eta 107,4 milioi estatuak eman ditu Programazioaren Agiri Bakar (PAB) izenekoaren barruan, egitura-funtsekin kofinantzatutako jarduketen 2. helburuari lotuta. Horren jarraipen-batzordea gaur bildu da Iruñean.

Bileran PABeko programen betearazpen-txostena aztertu da, 2006. urteari dagokiona, eta betearazpen maila %91,83 izan dela egiaztatu da. 2000-2006 aldi osorako, Nafarroako inbertsio-programen betearazpenaren ehunekoa %90,54 izan da; hala ere, inbertsio-programen betearazpena 2008. urtea arte luzatu egingo da, Europako arautegiarekin bat etorriz. 
Inbertsio-proiektu horien betearazpen mailarik handiena 3. ardatz izenekoari dagokio. Horretara informazioaren gizartea garatzeko jardunak eta I+Gn egindako inbertsioak biltzen dira; horietan, betearazpena %102,22 izan da, eta ardatz horren barruan, aipatzekoak dira “ikerketa-proiektuetan” egindako inbertsioak (3.2 neurriak), horietan betearazpena %113,18 izan baita, eta “ikerketa-zentro publikoetan eta zentro teknologikoetan” egindako inbertsioak (3.5 neurriak), horietan gastuaren betearazpena %115,69 izan baita. 4. ardatzean ere, “errepide eta autobideetan” egindako inbertsioari dagokiona, %100etik gorakoa izan da. 

José Ángel Zubiaur Carreño Nafarroako Gobernuko Europako Gaietarako eta Planifikaziorako zuzendari nagusiak EBrekin batera finantzatutako inbertsioen egoerari buruz hitz egin du gaur goizean. Komunikabideen aurreko agerraldian, alboan izan ditu Juan Borrull Europako Batzordeko kontaria eta Anatolio Alonso Pardo Ekonomia eta Ogasun Ministerioko FEDER programaren zuzendariorde albokoa.
Funtsen kudeaketa
Nafarroan joan den seiurtekoan Europako funtsetatik inbertitu diren 94,5 milioietatik %98,1 eskualde-garapeneko funtsei dagozkie (FEDER) eta %1,9, Europako Gizarte Funtsari (EGF). 
Foru Erkidegoko Gobernuak EBk proiektu horietarako bideratzen dituen funtsen %65,61en gastua kudeatzen du, hau da, 62 milioi euro, sail hauek administratzen dituztenak: Industria eta Teknologia, Merkataritza eta Lana; Kultura eta Turismoa; Toki Administrazioa; Lan publikoak, Garraioak eta Komunikabideak; Ekonomia eta Ogasuna; Informazioaren Gizarterako Zuzendaritza Nagusia, eta Cener-Ciemat Fundazioa.

Toki-garapenerako laguntza 3.754.587 eurokoa da (EBko egitura funtsen %3,97), eta Iruñeko Udalak kudeatzen du.

Era berean, estatuak Nafarroan inbertitzen diren Europako egitura-funtsen %30,4 kudeatzen du, hau da, 28,75 milioi euro; horren kudeaketan, hauek hartzen dute parte: Hezkuntza eta Zientzia Ministerioa, Ikerketa eta Politika Teknologikorako Zuzendaritza Nagusien bidez; Industriako Garapen Teknologikorako Zentroa (CDTI); Nekazaritza Ikerketa eta Teknologiako Institutu Nazionala; Osasun eta Kontsumo Ministerioa, Carlos III Osasun Institutuaren bidez; Lan eta Gizarte Gaien Ministerioa Europako Gizarte Funtseko jardunekin; Kanpo Merkataritzako Institutua (ICEX) eta Nafarroako Merkataritza eta Industria Ganbera.
Jarduteko ardatzak
PABek Nafarroarako ezarritako garapen-estrategiaren arabera, lehentasun batzuk daude, jarduteko ardatzen arabera egituratuta: 
1. ardatza “Lehiakortasuna eta lana hobetu eta ekoizpen-ehuna garatzeko” programei buruzkoa da, eta PAB osoaren %31,3 hartzen du. Horien barruan sartzen dira enpresa berriak sortzera eta egon daudenen lehiakortasuna handitzera bideratutako jarduerak; ekoizpen-inbertsioaren hazkundea kalitatezko ekoizpen-espazioak sortuta, enpresa-jardueraren hobekuntza eta enpresa esportatzaileen nazioartekotzea. 2000-2006 aldian, 2.771 enpresak jaso dituzte laguntzak ardatz honetatik, eta horietako 2.402 pymeak izan dira.
2. ardatzera “Ingurumen, inguru natural eta baliabide hidrikoak” proiektuak biltzen dira, eta PABen ehunekoari dagokionez, laugarren lekua hartzen du (%9,4). Horren helburua Nafarroako zenbait ibairen azaleko uren kalitatea hobetzea eta Arga ibaiaren ingurua Iruñeko eskualdetik igarotzean konpondu eta baloratzea da. Ardatz honetan, 2000-2006 aldian, 4 araztegi elkarrekin finantzatu dira: Arga behereko arazte-sistema (Funes), Iturmendi-Bakaiku hondakin-uren tratamendua, Azagrako ur-araztegia eta Mendaviako arazte-estazioa. Era berean, Arga ibaiaren ibai-ingurua konpondu eta hobetu da Iruñeko eskualdean.

3. ardatzean “Ezagutzaren gizartea, berrikuntza, I+G, eta informazioaren gizartea” arloei lotutako proiektuak jasotzen dira, eta PABren %44,9 hartzen du. Ardatz honetako jardunen bidez, ikerketa, zientzia eta teknologiaren esparruetan giza kapitalaren inbertsioari lagundu nahi zaio; I+G proiektuak garatu nahi dira; ekipamendu zientifikoa; teknologia transferitu eta zabaltzea; Nafarroako Zentro Teknologikoa eta ikerketa-zentro publikoak sortu nahi dira, eta ikerketara bideratutako komunikazio-sarea instalatu, hobetu eta zabaldu nahi da. 2000-2006 aldian, besteak beste, energia berriztagarrien zentro nazionalaren eraikuntza elkarrekin finantzatu da, hain zuzen ere, Estatuko Administrazio Nagusiaren eta Nafarroako Gobernuaren arteko akordio bidez sortu dena. Horrez gain, I+G+Bko 733 proiekturi diru-laguntza eman zaie, eta proiektu horietan 359 enpresak parte hartu dute.

Ardatz horretan beste jardun batzuk ere jasotzen dira, eta horien bidez Foru Erkidegoan banda zabaleko eta edukiera handiko garraiobide-sarea ezarri nahi izan da, herritarrek eta enpresek telekomunikazio-azpiegitura eta –zerbitzuak erabili ahal izateko, batez ere landa-eremuan. Gaur egun, 68.202 herritarrek eta 3586 enpresek erabili ahal izan dituzte zerbitzu horiek.

4. ardatzera “Errepideak eta autobideak” biltzen dira (PABren %10,3). Horren barruan, Tutera eta Fontellas herrietan errepideen bikoizketa egin da hamar kilometro ingurutan. Era berean, sei kilometroko autobidea eraiki da Altsasuren eta Gipuzkoa probintziarekin dagoen mugaren artean I Nazionalean. Eta Iruñeko Ipar Ingurabidean 4 kilometroko bikoizketa egin da eta A12 berritu egin da, Zizur Nagusiaren parean hirugarren erreia gehituta.

Amaitzeko, 5. ardatzaren barruan (%4) Iruñean Monjardín-Lezkairu bidea eraikitzea aurreikusi da. Horrela, Iruñeko ekialdeko eta hegoaldeko auzoak hiriaren erdigunearekin hobeto lotuko dira.

2007-2013 aldia
Gaur goizean Iruñean egindako bileran Foru Erkidegoak EBko laguntzekin 2007-2013 aldian egingo dituen inbertsioen programa operatiboari buruzko informazioa ere eman da. Aldi horretan, FEDER europar funtsak asko murriztuko dira, eta oraindik behin betiko zifra onetsi ez den arren, 57 milioi euro ingurukoa izango dela pentsatzen da. Murrizketa hori bi faktore direla bide egingo da: batetik, EBko estatu kideen kopuruak gora egitea eta, horren ondorioz, izaera solidarioko garapen-funtsak berriz banatu behar izatea, eta bestetik, Nafarroako BPG dela bide eskualde hori Europako eskualdeen goi mailan egotea. 

Berrikuntza nagusia da hurrengo finantzaketa-aldiko inbertsioek lehiakortasuna sustatuko dutela eta ikerketara eta berrikuntzara bideratuta egongo direla (I+G+B). Horien ehunekoa, Nafarroak egin duen programazioaren arabera, %90etik gorakoa izango da.

Funts publiko gutxiago egongo direnez eskura eta lehiakortasuna sustatzeko inbertsioetan erabiliko direnez, eragiketa horietan sektore pribatuaren garrantzia handitu egin beharko da.

